
ÁLYKTUN UM UTANRÍKISMÁL, FRIÐARMÁL OG ALÞJÓÐAMÁL

Landsfundur Vinstrihreyfingarinnar – græns framboðs, haldinn í Reykjavík 19. – 21. október 2001, lýsir harmi vegna hryðjuverkanna í Bandaríkjunum 11. september sl. Jafnframt fordæmir fundurinn harðlega loftárásir Bandaríkjamanna og Breta í Afganistan og stuðning ríkisstjórnar Íslands við þær. Árásirnar hafa þegar kostað marga saklausa og varnarlausa borgara lífið og stefnir í tvísýnu lífi heillar þjóðar sem þegar býr við hungurmörk. Þær aðgerðir eru ekki til framdráttar alþjóðlegri baráttu gegn hryðjuverkum og skipulagðri glæpastarfsemi. Þvert á móti eru þær til þess eins fallnar að æsa upp hatur og ofbeldi. Leita á allra friðsamlegra leiða til þess að koma í veg fyrir hryðjuverk og láta þá svara til saka fyrir alþjóðlegum dómstólum sem gerast sekir um slíka glæpi. Hryðjuverk eru í reynd tilræði, ekki aðeins við fórnarlömbin hverju sinni heldur við siðað samfélag. Sú eldraun sem við stöndum frammi fyrir er að bregðast þannig við að okkur takist að varðveita réttarríkið og þær grundvallarreglur um mannréttindi sem mannkynið hefur sameinast um.   

Landsfundurinn fordæmir hernám Ísraelsríkis á palestínsku landi og árásir ísraelska hersins á íbúa herteknu svæðanna, ólöglegt landrán og eyðileggingu heimila og eigna. Fundurinn krefst þess að íslensk stjórnvöld fari fram á alþjóðlega vernd til handa íbúum Palestínu og að Ísraelsríki standi við gerða samninga, fari að samþykktum Sameinuðu þjóðanna og hlíti alþjóðalögum. 

Landsfundurinn áréttar þá stefnu hreyfingarinnar að þegar í stað skuli aflétt viðskiptabanni á Írak sem valdið hefur dauða og ómældum þjáningum milljóna manna.

Landsfundur VG leggur áherslu á sjálfstæða utanríkisstefnu sem feli í sér þátttöku Íslands í alþjóðlegu samstarfi sem fullvalda ríki. Meginstoðir þeirrar stefnu eru sjálfstæði og hlutleysi Íslands, alþjóðleg umhverfisvernd, stuðningur við alla viðleitni til afvopnunar og friðsamlegrar sambúðar þjóða, samstaða með kúguðum þjóðum og þjóðarbrotum, barátta fyrir mannréttindum og alþjóðleg samvinna á grundvelli jafnréttis og virðingar fyrir ólíkum viðhorfum og menningu. 


Landsfundurinn ítrekar þá afstöðu flokksins að hagsmuna Íslands verði best gætt með því að landið standi utan efnahagsbandalaga og ríkjasambanda en hafi við þau sem besta samvinnu með sérsamningum án aðildar. Sjálfstæð og óháð staða landsins verði nýtt til að treysta samskiptin við ríki og markaði beggja vegna Atlantshafsins og við aðra heimshluta. Vegna EES samningsins og annarra framtíðarsamskipta við Evrópusambandið verði af Íslands hálfu leitast við að þróa þau í átt til tvíhliða samninga um viðskipti og samvinnu. 

Landsfundurinn leggur áherslu á nauðsyn þess að efla  þátttöku Íslendinga í starfi Sameinuðu þjóðanna, svo og í Evrópuráðinu, Öryggis- og samvinnustofnun Evrópu, Norðurlandaráði og öðrum lýðræðislega uppbyggðum svæðis- og alþjóðastofnunum. Í öllu slíku starfi ber Íslendingum að leggja áherslu á baráttu fyrir félagslegu réttlæti, mannréttindum og lýðræði.

  Landsfundur VG leggur áherslu á að Íslendingar stórauki framlag sitt til þróunarstarfs og leggi fátækum þjóðum lið á alþjóðavettvangi. Íslendingar beiti sér af alefli gegn því að stofnunum á borð við Alþjóðabankann og Alþjóðagjaldeyrissjóðinn séu notaðar í þágu auðhringa, sem á undanförnum árum hafa sölsað undir sig almannaeignir í kjölfar einkavæðingar, iðulega að undirlagi þessara stofnana.

Vinstrihreyfingin – grænt framboð hefur þá stefnu að Ísland eigi ekki að hafa her, hvorki innlendan né erlendan, og þjóðinni sé fyrir bestu að standa utan allra hernaðarbandalaga. Ísland á að vera boðberi friðar og mannréttinda, afvopnunar og friðsamlegra lausna í deilumálum.  

